
SOLIQ YUKI SOLIQ TIZIMINING QANCHALIK 
SAMARALI EKANLIGINI ANIQLOVCHI 

Annotatsiya: Maqolada soliqlar mamlakat budjeti daromadlarining asosiy manbai ekanligi aniqlab berilgan. Soliq yukining 
mazmuni va maqsadi yoritilgan. Soliq tizimining samaradorligi soliq tushumlari tarkibi va iqtisodiyotga soliq yukining dara-
jasiga bogʻliqligi koʻrsatilgan. Soliq yuki yuqori va past boʻlgan mamlakatlar oʻrtasidagi farq davlat xarajatlari va soliq tizimi 
nuqtai nazaridan har bir mamlakatning iqtisodiy siyosati bilan bogʻliqligi isbotlangan. Soliq yukining optimal darajasini 
ta’minlashning asosiy ustuvor yoʻnalishlari belgilandi.

Kalit soʻzlar: soliqlar, soliq tizimi, soliq yuki, soliq tushumlari, soliq yukini optimallashtirish.

Abstract: The article specifies that taxes are the main source of income for the country's budget. The meaning and 
purpose of the tax burden is explained. It is shown that the effectiveness of the tax system depends on the composition 
of tax revenues and the level of the tax burden on the economy. The difference between countries with a high and low tax 
burden has been proven to be related to each country's economic policies in terms of public spending and tax systems. 
The main priorities for ensuring the optimal level of the tax burden have been determined.

Key words: taxes, tax system, tax burden, tax revenues, tax burden optimization.

Аннотация: В статье указано, что налоги являются основным источником доходов бюджета страны. Объясняется 
смысл и цель налогового бремени. Показано, что эффективность налоговой системы зависит от состава нало-
говых доходов и уровня налоговой нагрузки на экономику. Доказано, что разница между странами с высоким и 
низким налоговым бременем связана с экономической политикой каждой страны с точки зрения государственных 
расходов и налоговых систем. Определены основные приоритеты обеспечения оптимального уровня налоговой 
нагрузки.

Ключевые слова: налоги, налоговая система, налоговое бремя, налоговые поступления, оптимизация налоговой 
нагрузки.

K I R I S H
Soliqlar davlat iqtisodiyotini va soliq toʻlovchilar faoliyatini davlat tomonidan tartibga solishda muhim rol 

oʻynaydi, ular oʻrtasidagi oʻzaro munosabatlarning alohida shakli sifatida namoyon boʻladi. Samarali soliq tizimi 
budjet va maqsadli jamgʻarmalarga tushumlarning oʻz vaqtida va toʻliq tushishi uchun barcha shart-sharoitlarni 
yaratish, davlat moliyasining ishonchli ishlashini ta’minlash imkonini beradi. Mamlakat soliq tizimining tuzili shi 
uning iqtisodiy koʻrsatkichlarining belgilovchi omili hisoblanadi. Yaxshi tuzilgan soliq tizimi soliq toʻlovchilar 
tomonidan rioya qilinishi oson va davlatning ustuvor vazifalari uchun etarli daromadlarni jalb qilgan holda iqti-
sodiy rivojlanishga hissa qoʻshishi mumkin. Aksincha, yomon tuzilgan soliq tizimi qimmatga tushishi, iqtisodiy 
qarorlar qabul qilishni buzishi va iqtisodiyotga zarar etkazishi mumkin.

Hozirgi vaqtda Oʻzbekistonda soliq tizimining mavjud muammolari bilan bir qatorda soliq qonunchiligining 
beqarorligi, fiskal funksiyani afzal koʻrish, soliq yukining notekisligi, soliq imtiyozlarining samarasizligi kabi bir 
qator boshqa muammolar yuzaga kelmoqda. Ushbu muammolar soliq toʻlovchilarning iqtisodiy va ishbilar-
monlik faolligini sezilarli darajada pasaytiradi va mamlakat soliq tizimining samaradorligini murakkablashtiradi 
hamda unga salbiy ta’sir koʻrsatadi.

Soliq tizimi samaradorligining muhim koʻrsatkichi mamlakat iqtisodiyotiga tushadigan soliq yukidir. Uning 
maqbul darajasi iqtisodiy jarayonlarning rivojlanishiga koʻmaklashadi, boʻshagan mablagʻlarni mamlakat ishlab 
chiqarishini kengaytirish va investisiya jarayonlarini ragʻbatlantirishga yoʻnaltirish imkonini beradi.

A D A B I Y O T L A R  T A H L I L I
Soliq tizimini takomillashtirish muammolari va masalalariga A. Laffer, A. Smit, M. Fridman, A. Pigu kabi 

xorijiy olimlarning ishlarida katta e’tibor qaratilgan. Mamlakat iqtisodiyotiga soliq yukini baholash va optimal-
lashtirish metodologiyasini oʻrganishda oʻzbek olimlaridan A. Vaxobov, I. Niyazmetov, U. Pardaev, A. Nazarov, 
A. Joʻraev va boshqalar katta hissa qoʻshgan. Biroq makro darajadagi soliq yuki masalalari boʻyicha ilmiy 
tadqiqotlarning katta hajmini hisobga olgan holda hozirgi kunda soliq yukini baholash va uni optimallashtirish 
chuqur oʻrganishni talab qiladi.

T A D Q I Q O T  M E T O D O L O G I YA S I
Maqolada ma’lumotlarni statistik guruhlash, qiyosiy tahlil usullaridan foydalanilgan. Tadqiqot mamlakat 

soliq tizimi samaradorligi koʻrsatkichi sifatida soliq yukini baholashning nazariy-uslubiy asoslarini tadqiq etish, 
soliq yuki darajasini aniqlash va uni optimallashtirish yoʻllarini asoslashdan iborat.

T A H L I L  V A  N A T I J A L A R  M U H O K A M A S I
Umuman olganda, soliq tizimi mamlakatning iqtisodiy ahvoliga va tadbirkorlik subyektlarining iqtisodiy faol-

ligiga sezilarli ta’sir koʻrsatadi. Soliqlarning roli har qanday davlatning hayotiyligini ta’minlashda hal qiluvchi 
ahamiyatga ega, chunki ular budjet daromadlarining asosiy manbai sifatida moliya tizimining barcha boʻgʻinla-
rini qamrab oladi.

Soliq yuki davlat tomonidan belgilanadigan soliq ogʻirligining oʻlchovi hisoblanadi. U jismoniy va yuridik 
shaxslar daromadlariga, shuningdek, davlat boshqaruvining barcha darajalarida qoʻllaniladigan bevosita va bil-
vosita soliqlarning barcha turlarini oʻz ichiga oladi. Bu yuk yalpi ichki mahsulotga nisbatan foizlarda ifodalanadi 
[1].

Mamlakatda soliq yukining mazmuni va maqsadi, xususan, uning yuqori va quyi chegaralari quyidagi 
omillar bilan belgilanadi: 

bozor iqtisodiyotining rivojlanish darajasi; 
davlat tomonidan tartibga solish koʻlami va shakllari; 
milliy iqtisodiyotning ijtimoiy-iqtisodiy rivojlanish darajasi; 
aholi turmush darajasi; 
davlat daromadlaridan foydalanish yoʻnalishlari; 
davlatning ichki va tashqi siyosati; 
soliq madaniyatining rivojlanish darajasi. 
Ammo soliq yuki tushunchasining asosiy qismi davlat va soliq toʻlovchilar oʻrtasida YaIM ulushini taqsim-

lash va qayta taqsimlash boʻyicha yuzaga keladigan ijtimoiy-iqtisodiy munosabatlar tizimidir. Shunday qilib, 
soliq yukining chegarasi soliq solishning shartli punkti boʻlib, bunda soliq toʻlovchilar manfaatlarini hisobga 
olgan holda ularning soliqqa tortilishi va rivojlanish uchun ragʻbatlantirish hamda budjetni toʻldirishning etarliligi 
nuqtai nazaridan davlat manfaatlarini hisobga olgan holda muvozanatga erishiladi [2].

Soliq solish nazariyasi va amaliyotida soliq yukini baholash davlat darajasida (makrodarajada) va alohida 
soliq toʻlovchilar darajasida (mikrodarajada) amalga oshiriladi.

Soliq yukini aniqlash ketma-ketligi quyidagicha:
soliq solish subyektlari va obyektlari toʻgʻrisidagi amaldagi qonun hujjatlarini tahlil qilish va ularni tizimlash-

tirish;
soliqlarni ularning toʻlovchilari aniqlangan holda tahlil qilish va tasniflash;
soliq solish subyektlari boʻyicha toʻlanadigan soliqlar summasi tasnifi;
turli soliq solish subyektlari tomonidan toʻlanadigan soliq toʻlovlarining umumiy summasini tahlil qilish va 

aniqlash;
mamlakat iqtisodiyotiga hamda yuridik va jismoniy shaxslarning daromadlariga soliq yuki ta’sirini aniqlash 

va tahlil qilish.
Mamlakat iqtisodiyotiga soliq yuki darajasi ta’sirini oʻrganish juda muhimdir, chunki soliqlarning miqdori, 

ularning turlari va stavkalari, tabaqalanishi, soliq imtiyozlarining mavjudligi va asosliligi koʻp jihatdan ularning 
xoʻjalik yurituvchi subyektlarga ragʻbatlantiruvchi ta’sir koʻrsatish imkoniyati, ularning jamgʻarish va investi-
siya qilish qobiliyatiga bogʻliq boʻlib, iqtisodiyotdagi tarkibiy oʻzgarishlar darajasini va uning samaradorligini 
oshirishni belgilaydi [3].

Davlat ehtiyojlari soliq solish darajasini va mamlakat iqtisodiyotiga soliq yukini belgilaydi. Moliyalashtirish 
manbasi soliqlar boʻlgan davlat xarajatlarining hajmi, tarkibi va samaradorligini tadqiq qilish soliq yuki dara-
jasiga nisbatan obyektiv baho berish imkonini beradi.

2023-yilda Oʻzbekistonining yalpi ichki mahsuloti hajmi joriy narxlarda 1 kvadrillion 66,5 trln soʻm yoki  
90,8 mlrd dollarni tashkil etdi. Qayd etilishicha, Oʻzbekiston iqtisodiyoti 2023-yilda 6 foizga oʻsgan. YaIM aholi 
jon boshiga 29,3 mln soʻm yoki 2494 dollarga etdi. Shuningdek, sof soliqlar miqdori 7,4 foizga oʻsgan1.

Davlat budjeti tushumlarining asosiy manbai soliqlar boʻlganligi hamda 2020 yildan mamlakatimizda yangi 
soliq kodeksi joriy etilishi sababli 2020-2023-yillarda Oʻzbekiston Respublikasi konsolidasiyalashgan budje-
tining soliq tushumlari va boshqa daromadlari tarkibini koʻrib chiqish maqsadga muvofiqdir (1-jadval).

1-jadval. 2020-2023 yillarda Oʻzbekiston Respublikasi konsolidasiyalashgan budjetida soliq tushumlari tarkibi, %2.

Koʻrsatkichlar 2020-yil 2021-yil 2022-yil 2023-yil 2024-yil
Prognoz

Davlat budjeti daromadlari, mlrd soʻm 132 938 164 681 202 043 231 700 270 700

shu jumladan:

1. Bilvosita soliqlar - jami 34,9 34,2 35,3 36,0 41,2

2.1. Qoʻshilgan qiymat soligʻi (QQS): 23,5 23,3 25,5 22,5 27,3

- QQS boʻyicha tushumlar 30,3 32,1 35,4 31,8 36,4

- QQS boʻyicha qoplash -6,8 -8,8 -9,6 -9,3 -9,1

2.2. Aksiz soligʻi 8,8 7,9 6,3 6,8 8,4

2.3. Bojxona boji 2,7 2,9 3,6 4,1 5,5

2. Bevosita soliqlar - jami 34,0 35,8 31,9 31,5 31,6

1.1. Foyda soligʻi 21,6 23,3 18,6 17,6 16,4

1.2. Aylanmadan olinadigan soliq 1,0 1,0 1,2 1,0 1,1

1.3. Jismoniy shaxslardan olinadigan daromad 
soligʻi 11,4 11,5 12,6 12,9 14,2

3. Resurs soliqlari va mol-mulk soligʻi 16,0 14,0 11,8 12,1 11,7

3.1. Mol-mulk soligʻi 1,5 1,5 2,0 2,2 2,5

3.2. Er soligʻi 1,8 2,5 2,6 3,0 2,7

3.3. Er qa’ridan foydalanganlik uchun soliq 12,3 9,6 6,9 6,6 6,1

3.4. Suv resurslaridan foydalanganlik uchun 
soliq 0,4 0,4 0,3 0,3 0,5

4. Boshqa daromadlar va soliq boʻlmagan 
tushumlar 15,1 16,0 20,9 20,4 15,4

1-jadvaldan koʻrinib turibdiki, tahlil qilinayotgan yillarda Oʻzbekistonning konsolidasiyalashgan budjeti 
daromadlari oshgan. Lekin tegishli ravishda 2020–2023-yillar davomida soliq tushumlari va ularning daro-
madlardagi ulushi 84,9 foizdan 79,6 foizgacha kamayishi kuzatilmoqda. Davlat daromadlari tarkibida sezi-
larli oʻzgarishlar bojxona boji tushumlarining koʻpayishi bilan bogʻliq boʻlib, ularning daromadlardagi ulushi  
2023-yilda 2020-yildagi 2,7 foizdan 4,1 foizga koʻpaygan. Shuningdek, davlat budjetining boshqa daromadlar 
va soliq boʻlmagan tushumlari ulushining yillar davomida koʻpayib borishini kuzatamiz.

1 Статистика агентлиги маълумоти.
2 Манба: муаллиф томонидан тузилган.

2023-yilda soliq tushumlari ulushining pasayishi natijasida ayrim soliq va yigʻimlar ulushining oʻzgarishi 
kuzatilmoqda. Jumladan, 2020-yilga nisbatan foyda soligʻining ulushi 4 foizga, aksiz soligʻi 2 foizga, er qa’ridan 
foydalanganlik uchun soliq 5,7 foizga, qoʻshilgan qiymat soligʻi 1 foizga kamaydi. Ushbu soliq turlarining davlat 
budjeti daromadlaridagi ulushi pasayishiga soliq stavkalari, soliq imtiyozlari hamda soliqlarni optimallashtirish 
yoki soliq yukini kamaytirish maqsadida qabul qilingan islohotlar ta’sir koʻrsatmoqda.

2024-yil prognoz koʻrsatkichlarida foyda soligʻi, er soligʻi, er qa’ridan foydalanganlik uchun soliqdan tash-
qari barcha soliq tushumlari va ularning daromadlardagi ulushi oʻtgan yillarga qaraganda oshganligini koʻramiz.

Makrodarajada soliq yukining umumiy darajasini baholash uchun olimlar uni aniqlashning quyidagi usulla-
rini taklif qiladilar:

1) yalpi ichki mahsulotning faqat konsolidasiyalashgan budjet daromadlari orqali taqsimlanadigan qismini 
hisobga oluvchi soliq yuki Sy quyidagi formula boʻyicha hisoblanadi:

Sy = Bt / YIM  (1)
bu yerda Bt - budjet tushumlari;
YIM  - yalpi ichki mahsulot.
Ushbu hisoblash usuli soliq toʻlovchilarga nisbatan soliq yukini real darajasini sezilarli darajada pasaytiradi;
2) yalpi ichki mahsulotning faqatgina konsolidasiyalashgan budjet daromadlari hisobiga emas, balki bud-

jetdan tashqari jamgʻarmalar badallari hisobiga ham qayta taqsimlanadigan qismini hisobga oluvchi soliq yuki 
Sy quyidagi formula boʻyicha hisoblanadi:

Sy = Bt + Бtjb / ЯИМ (2)
bu erda BTJB - budjetdan tashqari jamgʻarmalarga badallar.
Soliq yukini aniqlashning bunday uslubiyati soliq va yigʻimlar toʻlovchilari zimmasidagi katta real soliq yukini 

aks ettiradi.
Statistik ma’lumotlar asosida Oʻzbekistondagi soliq yuki darajasini tahlil qilamiz (2-jadval). 

2-jadval. Oʻzbekistonda 2020-2023 yillarda soliq yuki darajasi 3.

Koʻrsatkichlar 2020-yil 2021-yil 2022-yil 2023-yil 2024-yil
prognoz

1. Konsolidasiyalashgan budjetga 
tushumlar, mlrd. soʻm 132 938 164 681 202 043 231 700 270 700

2. Yalpi ichki mahsulot, mlrd. soʻm 602 600 734 600 888 300 1 066 569 1 301 800

3. Soliq yukining umumiy darajasi, % 22,1 22,4 22,7 22,0 20,8

2-jadvaldan koʻrinib turibdiki, 2020–2023-yillar davomida soliq yukining umumiy darajasi 22% atrofida 
barqarorligini kuzatamiz. Bu esa tadbirkorlik subyektlari va aholi ishlab torgan mablagʻlarining toʻrtdan bir qis-
mini davlat manfaatiga yoʻnaltirayotganidan dalolat beradi. 

2023-yilda 2020-yilga nisbatan soliq yuki darajasining 0,1% ga, oʻtgan yilga nisbatan esa 0,6% ga pasay-
ganligini kuzatamiz. 2022-yilda soliq yukining umumiy darajasi 2020-yilga nisbatan 0,6% ga oshib, 22,7 foizni 
tashkil etdi. Lekin bu davrda yalpi ichki mahsulot va soliq tushumlarining sezilarli darajada oshib borishi kuza-
tildi. 

2024-yil prognoz koʻrsatkichlari oʻtgan yillarga nisbatan davlat budjetiga tushadigan tushumlar va 
YIM miqdorining oshganligini, soliq yuki darajasining pasayganligini koʻrsatib turibdi.  Umuman olganda  
Oʻzbekistonda soliq yukini tahlil qilish dinamika barqaror ekanligini koʻrsatdi.

Dunyo mamlakatlarida soliq tizimi xilma-xil boʻlib, ularning soliq tuzilishi ham turlichadir. Jismoniy va yuridik 
shaxslar tomonidan toʻlanadigan soliqlar soliq solishning past darajasidan tortib juda yuqori darajasigacha se zi-
larli darajada farq qiladi. Hatto bir mamlakat doirasida ham soliqlar xarid qilinayotgan tovarlar va xizmatlarning 

3 Манба: муаллиф томонидан тузилган.

turiga qarab sezilarli darajada farq qilishi mumkin. Bundan tashqari, koʻplab mamlakatlarda ilgʻor soliqqa tortish 
tizimlari mavjud boʻlib, unda yuqori daromadli aholi past daromadli aholiga qaraganda oʻz daromadlarining kat-
taroq qismini soliq sifatida toʻlaydi.

Yevropada dunyodagi eng yuqori soliqlar mavjud. Soliqqa tortish darajasi eng yuqori boʻlgan dunyoning 
birinchi oʻntaligiga Daniya, Fransiya, Belgiya, Shvesiya, Italiya, Avstriya, Finlyandiya, Kuba, Norvegiya va  
Niderlandiya kiradi. Ularning barchasi Yevropa mamlakatlari hisoblanadi. Masalan, Shvesiya, Daniya, Fransiya 
va Belgiyada bu koʻrsatkichlar 40% dan oshadi. Ushbu mamlakatlarning ba’zilarida qoʻshilgan qiymat soligʻi nis-
batan yuqori – ba’zi hollarda 21% gacha oshadi. Bundan tashqari, Germaniya va Fransiya kabi ba’zi Yevropa 
davlatlari nisbatan yuqori korporativ soliqlar bilan mashhur. Biroq, shuni ta’kidlash kerakki, barcha Yevropa 
mamlakatlarida ham soliqlar yuqori emas: Irlandiya va Kipr Yevropadagi eng past soliq stavkalariga ega boʻlib 
– mos ravishda 22,6% va 24,2%ni tashkil qiladi. Taqqoslash uchun ba’zi Osiyo mamlakatlarida soliq stavkalari 
Yevropadagiga qaraganda moʻ’tadilroq. Umuman olganda, butun dunyoda eng yuqori va eng past soliqlarga 
ega mamlakatlar oʻrtasidagi sezilarli farq har bir mamlakatning davlat xarajatlari va soliq tuzilmalariga nisbatan 
individual iqtisodiy siyosati bilan bogʻliq.

Hozirgi vaqtda Oʻzbekiston uchun mamlakat soliq tizimini takomillashtirish va soliq yuki darajasini optimal-
lashtirishning samarali vositalarini izlash maqsadida soliq tizimlarini oʻzgartirish boʻyicha rivojlangan davlatlar 
tajribasini oʻrganish foydali hisoblanadi.

2021-yilda Yevropa Ittifoqi mamlakatlari va Oʻzbekiston iqtisodiyotiga soliq yukini taqqoslashni amalga 
oshiramiz (1-rasm).

1-rasm. 2021-yilda Yevropa Ittifoqi va Oʻzbekiston iqtisodiyotida soliq yuki4.

1-rasmdan koʻrinib turibdiki, Yevropa Ittifoqi mamlakatlari orasida eng yuqori soliq yuki Daniyada (46,3%), 
Fransiyada (45,4%), Belgiyada (42,9%) hisoblanadi. Sharqiy Yevropa mamlakatlari eng past soliq yukiga ega: 
Ruminiya (14,6%), Bolgariya (20,3%) va Xorvatiya (22,2%) hisoblanadi. Shunday qilib, Oʻzbekiston iqtisodi-
yotiga soliq yuki (22,2%) boʻlib, Yevropa Ittifoqiga a’zo rivojlangan davlatlarga nisbatan past darajada.

Odatda, soliqqa tortishning yuqori darajasi ijtimoiy ta’minot va davlat sektorining yuqori darajasi bilan 
bogʻliq. Biroq Yevropa Ittifoqining rivojlangan mamlakatlarining iqtisodiy yutuqlari va ijtimoiy farovonligi soliq 
solish darajasi ijtimoiy-iqtisodiy rivojlanishning hal qiluvchi omili emasligini koʻrsatadi. Soliq siyosati samarador-
ligini yanada obyektiv baholash uchun mamlakat iqtisodiyotiga soliq yuki koʻrsatkichini budjet xarajatlari hajmi 
bilan taqqoslashni maqsadga muvofiq deb hisoblaymiz.

2020-yilda PwC va Jahon banki guruhi tomonidan oʻtkazilgan “Paying Taxes 2020” tadqiqoti va 190 dav-
latdagi soliq tizimlarining qiyosiy tahlili davlatlar va kompaniyalarga soliq toʻlash osonligi boʻyicha xalqaro 
reytinglarda oʻz oʻrinlarini yaxshilashga koʻmaklashadi. Shuningdek, soliq ma’muriyatlariga yuqori natijalarga 
erishgan davlatlar tajribasini oʻrganish va undan foydalanish imkonini beradi.

Oʻzbekiston soliq tizimining samaradorligini baholash uchun soliqlarni toʻlashning osonligini tavsiflovchi 
koʻrsatkichlarni Yevropa Ittifoqi mamlakatlarining shunga oʻxshash koʻrsatkichlari bilan taqqoslaymiz (3-jadval). 

4 Манба: муаллиф томонидан тузилган.

3-jadval. Yevropa Ittifoqi va Oʻrta Osiyo mamlakatlari soliq tizimi samaradorligini baholash 5.

Mamlakatlar
Umumiy reyting 

(reytingdagi 
oʻrin)

Soliqlarni toʻlash 
osonligi boʻyicha 

баҳолаш

Soliqlar va 
badallarning 

umumiy stavkasi, 
%

Talablarni bajarish 
vaqti, soatlar

Soliqlar 
soni

Irlandiya 4 94.6 26.1 81.5 9

Daniya 8 91.1 23.8 132 10

Finlyandiya 10 90.9 36.6 90 8

Estoniya 12 89.9 47.8 50 8

Latviya 16 89.0 38.1 168.5 7

Litva 18 88.8 42.6 95 10

Niderlandiya 22 87.4 41.2 119 9

Lyuksemburg 23 87.4 20.4 55 23

Kipr 29 85.5 22.4 119.5 16

Shvesiya 31 85.3 49.1 122 6

Ruminiya 32 85.2 20.0 163 14

Norvegiya 34 85.1 36.2 79 5

Ispaniya 35 84.7 47.0 143 9

Portugaliya 43 83.7 39.8 243 8

Avstriya 44 83.5 51.4 131 12

Sloveniya 45 83.3 31.0 233 10

Germaniya 46 82.2 48.8 218 9

Xorvatiya 49 81.8 20.5 206 12

Chexiya 53 81.4 46.1 230 8

Slovakiya 55 80.6 49.7 192 8

Vengriya 56 80.6 37.9 277 11

Fransiya 61 79.2 60.7 139 9

Belgiya 63 78.4 55.4 136 11

Qozoqiston 64 78.2 28.4 186 10

Oʻzbekiston 69 77.5 31.6 181 9

Gresiya 72 77.1 51.9 193 8

Polsha 77 76.4 40.8 334 7

Bolgariya 97 72.3 28.3 441 14

Qirgʻiziston 117 67.2 29.0 220 26

Italiya 128 64.0 59.1 238 14

Tojikiston 139 60.9 67.3 224 7

“Paying Taxes 2020” soliqlarni toʻlashning osonligi reytingida Oʻzbekiston dunyodagi 190 mamlakat iqti-
sodiyoti orasida 69-oʻrinni egalladi. Soliqlarni toʻlash osonligining umumiy bahosiga koʻra, Oʻzbekiston (77,5) 
va Qozoqiston (78,2) birgalikda Belgiya (78,4), Fransiya (79,2), Gresiya (77,1), Polsha (76,4) kabi Yevropa 
Ittifoqiga a’zo davlatlar bilan bir guruhda joylashgan. Umumiy bahoni shakllantiruvchi asosiy koʻrsatkichlar boʻ-

5 2020 йилда PwC ва Жаҳон банки гуруҳи томонидан ўтказилган “Солиқларни тўлаш” тадқиқоти натижалари https://www.pwc.
com/gx/en/services/tax/publications/paying-taxes-2020/overall-ranking-and-data-tables.html

yicha vaziyat quyidagicha. Shunday qilib, 31,6% soliq va badallarning umumiy stavkasi Oʻzbekistonni Islandiya 
(31,9%), Livan (32,2%) va Liviya (32,6%) bilan bir guruhga birlashtiradi. Oʻzbekistonda soliq ma’muriyatchiligi 
uchun sarflangan oʻrtacha vaqt yiliga 181 soatni tashkil etadi, Yevropa Ittifoqida esa bu koʻrsatkich 161 soatni 
tashkil etadi. Oʻzbekiston, Argentina, Germaniya, Fransiya, Ispaniya, Niderlandiya, Rossiya, Buyuk Britaniya 
va Ozarbayjon hamda yana bir qator davlatlarda soliqlar soni bir xil 9 tadir. Bu Yevropa Ittifoqi mamlakat-
lari orasida eng past koʻrsatkich, eng yuqori koʻrsatkich esa Lyuksemburgda 23 ta soliq turi mavjud. Shunga 
qaramay, Oʻzbekistondagi soliq tizimi murakkab boʻlib qolmoqda, bu esa biznesni yuritishni qiyinlashtiradi. Lekin  
Qozogʻistonni hisobga olmaganda qoʻshni davlatlarga nisbatan reytingda yaxshi natijalarga erishganmiz [7].

Soliqlarni toʻlash soliq toʻlovchilarning davlat bilan universal, tez va potensial bahsli oʻzaro aloqalaridan 
biridir. U inson tomonidan davlatni kengroq idrok etishga ta’sir koʻrsatishi va uning ta’siriga tushishi mumkin. 
Agar soliqlarni toʻlash oson, toʻgʻri, adolatli va ishonchli deb qaralsa hamda soliq toʻlovchilar oʻzlarining soliqla-
ridan qanday foydalanilayotganini koʻra olsalar va jamiyat uchun yaratilayotgan tegishli qiymatni anglay olsalar 
ularning soliq majburiyatlariga rioya qilishlari ehtimoli koʻproq boʻladi.

Fikrimizcha, davlat soliq siyosati samaradorligini ta’minlashda ijobiy siljishlar koʻzga tashlanmoqda.  
Oʻzbekiston Respublikasi Davlat soliq qoʻmitasining “Oʻzbekiston – 2030” strategiyasida moʻljallangan strategik 
rejasiga muvofiq quyidagilar qoʻmita oldiga qoʻyilgan asosiy vazifalar hisoblanadi:

soliq yukini kamaytirish;
yashirin iqtisodiyotni qisqartirish orqali soliq bazasini qoʻshimcha kengaytirish imkoniyatidan foydalanish;
markirovkalash va raqamlashtirish tizimi samarasini oshirish va kengaytirish orqali soliq ma’murchiligi 

samaradorligini yanada oshirish;
soliq tizimining barqarorligini ta’minlash maqsadida biznes uchun qoʻshilgan qiymat va foyda soliq stavka-

lari uch yil davomida oshirilmasligini kafolatlash;
rasmiy sektor – nolegal faoliyatdan afzal va manfaatli boʻlishi uchun barcha zarur sharoitlarni ta’minlash;
soliq tizimini toʻliq raqamlashtirish, soddalashtirish va barcha tadbirkorlar uchun teng imkoniyatlar yaratish.
Qoʻyilgan maqsad va tashabbuslarni amalga oshirish quyidagilarga imkon beradi:
soliq toʻlovchilarning soliq hisobi va budjetga toʻlovlarga sarflaydigan xarajatlari va vaqtini qisqartirish;
tekshirishlar samaradorligini oshirish;
soliq qonunchiligi va elektron xizmatlarni yaxshilash orqali soliq qarzini toʻlash jarayoni samaradorligini 

oshirish;
iqtisodiyotni norasmiy sektordan chiqarish va budjetga soliqlar hamda yigʻimlar toʻlanishini nazorat va 

mo nitoring qilish tizimini joriy etish;
prognozlashtirishning aniqligini oshirish va budjet daromadlarini koʻpaytirish;
soliq toʻlovchilarga xizmat koʻrsatish sifatini oshirish, Davlat soliq xizmati va soliq toʻlovchilar oʻrtasidagi 

aloqa tizimini takomillashtirish;
toʻlovlar strategiyasi va tegishli maqsadli kompaniyalarni amalga oshirish orqali soliqlarni toʻlash darajasini 

oshirish;
samarali va muvofiqlashtirilgan xalqaro hamkorlikni yoʻlga qoʻyish va xalqaro axborot almashinuvini mus-

tahkamlash;
xalqaro soliq qonunchiligiga rioya qilish darajasini oshirish.
Shunday qilib, Oʻzbekistonda soliqqa tortish tizimining tarkibiy qismi sifatida soliq yukini optimallashtirish 

masalasini samarali va barqaror soliq tizimi mavjud boʻlgan taqdirdagina hal qilish mumkin.

X U L O S A  V A  T A K L I F L A R
Soliq yuki darajasini oʻrganish uni Oʻzbekiston soliq tizimining muhim elementi sifatida aniqlashga imkon 

beradi, bu uning samarali siyosatini amalga oshirish sharti bilan davlat budjetiga barqaror va etarli tushumlarni 
ta’minlaydi. Soliq yuki darajasini optimallashtirish soliq tizimi samaradorligini oshirish bilan bogʻliq qator vazi-
falarni hal etishning samarali usuli hisoblanadi.

Mamlakatlar iqtisodiyotida soliq yukini taqqoslash shuni koʻrsatdiki, soliq yuki yuqori va past darajadagi 
mamlakatlar oʻrtasidagi sezilarli farqlar koʻp jihatdan har bir mamlakatning davlat xarajatlari va soliq tuzilma-
lariga nisbatan iqtisodiy siyosati bilan bogʻliq. Shuning uchun soliq tizimi samaradorligini obyektiv baholash 
uchun mamlakat iqtisodiyotiga soliq yuki koʻrsatkichini davlat tomonidan moliyalashtiriladigan xarajatlar hajmi 
bilan taqqoslash lozim.

Oʻzbekistonda murakkab soliq tizimini hisobga olgan holda, shuni ta’kidlash mumkinki, soliq yukining 
optimal darajasini ta’minlashning asosiy ustuvor yoʻnalishlari quyidagilardan iborat boʻlishi kerak: 

soliq ma’muriyatchiligi samaradorligini oshirish, 
biznes yuritish va uning iqtisodiy rivojlanishiga salbiy ta’sirlarni bartaraf etish, 
shuningdek, soliq tizimini xalqaro me’yorlar va qoidalarga bosqichma-bosqich moslashtirish.

